
 Bentiaraq Ottosen 

Suliniutini angisuuni illuliortiternernik sanaartornernillu suliassat pillugit inatsisartut 

inatsisaata allanngortinnissaa pillugu Inatsisartut inatsisaat nr. xx, xx. xx 2019-imeersoq   

(Inuussutissarsiornermut Nukissiuuteqarnermullu Naalakkersuisoq) 

Nunatsinni suliniutini angisuuni illuliortiternernik sanaartornernillu suliassat pillugit Naalakkersuisut 

siunnersuutaat imatut oqaaseqarfigissavarput:  

Atassummiit siunissami aggersumi suliniutit angisuut pillugit nunatta avammut niueqatigiinikkut 

inissisimanissaa qulakkeerumavarput, taamaaliornikkut nunatta avammut nittarsaaneqarneranut 

aningaasaqarneq imminut napatittumik illersorneqarsinnaasumillu ineriartortinneqassammat. 

Avataaniit aningaasaliisoqarneratigut qulakkeerumavarput pisuusutit uummaatsut 

niuerutigineqarnissaanik sumiiffiit pineqartut pillugit suliffissaqarnikkut ineriartortinneqarnissaat, 

taamatulli suliniutit angisuut pillugit naalagaaffeqatitta aningaasaliineratigut niueqatigiinneq 

Kalaallit Nunaani avammullu aallartissinnaassammat.   

Kalaallit Nunaani avammut niuernikkut unammillersinnaassuserput takutittariaqarparput, erngup 

nukinganik nukissiuteqarnikkut imermillu tunisassiornikkut nunarsuarmi siuttuuffigisassatsinnik. 

2030-imut suliassaqarpugut nalilersugassaqarlutalu, imaappoq inuussutissarsiutinut suliniutit 

aallaavigalugit erngup nukinganik nukissiuuteqarnissaq imermillu tunisassiornikkut avammut 

nittarsaasinissaq tamakkiisumik niuerutigineqarnissaanut qulakkeerinnittussamik.  

Eqqaamassavarputtaaq erngup nukinganiinnaq pinngortitamut mingutsitsinngitsumik 

nukissiuuteqarneq kisimi periarfissaangimmat, nukissiutit allat atorlugit aningaasalersuinissaq 

allatigut periarfissaanissaa pingaartipparput; Soorlu seqerngup qinngorneranik nukissiuuteqarneq, 

immap sarfaanik nukissiuuteqarneq, anorisaatillu atorlugit innaallagissamik pilersuinissamut 

nukissiuteqarneq. Tamakku periarfissat atorluarutsigit nunatta avammut niueqatigineqarsinnaanera 

qularnanngitsumik qaffariaateqassaaq, tamatuminngalu nunarsuarmioqatigut nukissiuutit ataavartut 

pillugit pinngortitamut avatangiisinullu illersuinitsinnik avammut nittarsaasilissagatta.  

Naalagaaffeqatigiinneq nukittorsartuartariaqarpoq, avammut attaveqarnitsinnut 

pitsanngorsaataasussanik kinguneqartussaammat. Naalakkersuisut saqqummiussaat Atassummiit 

taperserluinnarpagut, isumaqaratta naalagaaffeqatigiinnerup qanoq pingaartiginera pillugu  avammut 

nittarsaasinernut sulianut angisuunut tunngasunut Naalakkersuisut aallartitsisut.  

Taamatut oqaaseqarluta siunnersuut taperserparput aappassaaneerneqannginneranilu 

Aningaasaqarnermut ataatsimiititaliamut suliassanngortillugu innersuullugu.   

 


